
				Gwirwyd y dudalen hon


Mae'r bardd erbyn hyn yn hen langc agos iawn,
Ac wedi gwneyd llawn benderfyniad;

Y ceidw fo'i galon mor oered a'r graig
Os na wel o wraig yn ei gariad;

Un wyr am wneyd 'menyn, a phobi,
Trin ty, trwsio hosan, a golchi;

Can's profi wyr dyn bydd mursenod di lun,

Mai Plu ydyw Plu, ar ol priodi!


Er cymaint yw'r dal a'r pysgotta bob awr,
Y nwfr y mor mawr elwir caru;

Mae'n gwybod am un sydd i'r dim wrth ei fodd,
Os nad ydyw'n anhawdd ei bachu,

Mae'n gall, ac mae'n ddengar a llongu,
A'i llygaid gan serch yn pelydru,

Cael breichiau'r ferch wen yw nymuniad Amen
Yn blu tan fy mhen—pan fwy'n trengu.
GWILYM COWLYD







GOGANGERDD





I DDIRMYGWYR CYFARFODYDD LLENYDDOL






Roedd yn Llanddowror gynt hen wr,

O'r cyfnod nid wyf berffaith siwr;

Gall fod ei hanes yn y Dwr,
Ond nid yw bwys am hyny;

Ei enw oedd Gruffydd Sion y sant,

Hen ddysgybl hoff o ddysgu plant,

Cyfododd gwn, ysgolion gant,
Mewn cwm a nant yn Nghymru.


Trwy gyfrwng ei ysgolion rhâd,

Gwnaeth anherfynol ddrwg a brâd,

Ac yn mhob meddwl hauodd hâd.
'Rhyn eilw'r wlad gwybodaeth!

Gwnaeth hyn dragwyddol ben ar hynt

Yr hen foddlonrwydd dedwydd gynt,

A gwnaeth i'n bechgyn lyncu gwynt
Chwilfrydedd a llenyddiaeth.

